22/01/2015 - Majlis Amanat Dan Penyampaian Surat Pemangkuan Pegawai Tadbir Dan Diplomatik Pelbagai Gred

 

Assalamualaikum warahmatullahi wabarakatuh,  dan Salam 1Malaysia.

 

Yang Dihormati Pengacara Majlis,

 

YBhg. Tan Sri Mohamad Zabidi Zainal

Ketua Pengarah Perkhidmatan Awam

 

YBhg. Datuk Othman Hashim

Ketua Setiausaha

Kementerian Luar Negeri

 

Ketua-ketua Jabatan, YBhg. Dato’-dato, dan seterusnya warga Wisma Putra yang saya hormati sekalian.

 

UCAPAN PENGHARGAAN
 

Terlebih dahulu, marilah kita bersama-sama memanjatkan kesyukuran ke hadrat Allah SWT kerana di atas limpah kurnia dan izinNya jua, dapat kita bersama-sama di Majlis Amanat dan Penyampaian Surat Kenaikan Pangkat Pegawai Tadbir dan Diplomatik Pelbagai Gred di Kementerian Luar Negeri (Wisma Putra) pada petang ini.

 

1. Hari ini merupakan lawatan ketiga saya ke Wisma Putra selepas tahun 2012 dan 2013. Pada tahun 2014 pula, saya telah berpeluang untuk berinteraksi dengan Ketua-Ketua Perwakilan Malaysia dan pegawai-pegawai kanan Kementerian semasa Persidangan Ketua-Ketua Perwakilan yang ke-Lapan di IDFR. Saya berasa gembira dapat bertemu mesra sekali lagi dengan saudara-saudari, warga Wisma Putra.
1. Melalui interaksi dengan pelbagai jabatan yang mempunyai fungsi berbeza-beza, saya selalu menekankan betapa pentingnya kita sebagai penjawat awam memahami dasar negara, dan berganding bahu bekerjasama sebagai satu pasukan untuk memberi perkhidmatan yang lebih cekap, telus dan berkesan. Kita perlu memahami dan menjiwai nadi rakyat, supaya perkhidmatan yang kita berikan sentiasa relevan, dan dapat memberi sumbangan yang bermakna kepada proses pembangunan negara. Usaha-usaha ini adalah amat penting untuk memastikan jentera kerajaan dapat memainkan peranan utama dalam membantu negara merealisasikan Agenda Transformasi Negara, dan mencapai status negara maju berpendapatan tinggi menjelang tahun 2020.  

 

KENAIKAN PANGKAT & FAST-TRACK
 

Hadirin yang dihormati sekalian,

 

1. Sebagaimana kita semua sedia maklum, pembangunan kerjaya penjawat awam di dalam perkhidmatan awam telah melalui pelbagai proses transformasi. Penjawat awam yang berwibawa, berpengetahuan luas, berkeyakinan tinggi dan mempunyai kepakaran di dalam pelbagai bidang merupakan pre-requisite yang perlu dipertekankan dalam memastikan kelangsungan  perkhidmatan awam di dalam pembangunan dan kemajuan negara. Dalam keadaan di mana segalanya bergerak pantas dan teknologi merupakan pemangkin atau pemboleh ubah yang utama, kita perlu mengadaptasi diri dan sekeliling kita dengan perubahan sebegini, agar tidak jauh ketinggalan. Dimensi perkhidmatan awam juga perlu diselaraskan dengan anjakan paradigma sebegini, agar penyampaian dan ‘outcome’ perkhidmatan yang ingin disampaikan bukan sahaja menepati kepada keperluan dan kehendak kumpulan sasaran, malah secara tidak langsung berupaya untuk meningkatkan daya saing negara.

 

1. Mengimbas kembali wacana PPTD bersama YAB Perdana Menteri, Dato’ Sri Mohd Najib bin Tun Abdul Razak baru-baru ini, beliau telah menyatakan dengan jelas bahawa peranan dan tanggungjawab perkhidmatan awam adalah amat penting di kala negara berhadapan dengan saingan mahupun cabaran yang semakin sengit  di peringkat antarabangsa. Meskipun negara telah mencapai tahap pertumbuhan ekonomi dan daya saing yang membanggakan, sebagai rakyat Malaysia kita tidak seharusnya alpa dan leka dengan keselesaan ini.  Sebagai penjawat awam, kita seharusnya memikul dan menggalas amanah yang diberikan dengan penuh berintegriti, demi memastikan kelangsungan pembangunan, dan kemakmuran negara di masa akan datang.

 

1. Saya juga ingin mengingatkan saudara dan saudari sekalian bahawa YAB Perdana Menteri juga telah menzahirkan harapan yang tinggi terhadap generasi muda dalam kalangan penjawat awam di negara ini. Generasi yang dimaksudkan ini seharusnya berupaya untuk menyahut dan mencakupi pembangunan kompetensi diri mereka secara berterusan dalam membentuk seorang pemimpin yang berwibawa di masa akan datang. Kerajaan percaya dan yakin bahawa dengan adanya persediaan sebegini, generasi ini lebih bersedia untuk menghadapi cabaran di masa akan datang dan ‘convergence of ideas’ akan menentukan kejayaan sesebuah negara itu.

 

1. Menyentuh mengenai generasi muda pada hari ini, saya ingin memaklumkan kepada saudara dan saudari sekalian bahawa landskap Perkhidmatan Awam pada hari ini telah berubah dan amat berbeza berbanding zaman dahulu. Dewasa kini, pelbagai perubahan baharu telah dirancang dan dilaksanakan, dan ini meliputi kepada  pembangunan kerjaya seseorang penjawat awam itu. Memperhalusi kepada titik tolak ini, penjawat awam yang memiliki kemahiran dan bakat yang berprestasi tinggi serta mempunyai rekod perkhidmatan yang cemerlang akanlayak untuk diberi pengiktirafan yang sewajarnya. Malah, sukacita saya memaklumkan bahawa ada dalam kalangan hadirin sekalian di dalam dewan pada hari ini, akan menerima surat kenaikan pangkat mereka yang dikategorikan sebagai fast-track. Sekalung tahniah dan syabas saya ucapkan.

 

LANDSKAP PERKHIDMATAN AWAM MASA KINI
 

Hadirin yang dihormati sekalian,

 

1. Sepertimana yang telah saya tekankan sebentar tadi bahawa landskap perkhidmatan awam pada masa kini telah banyak berubah jika dibandingkan 10 tahun yang lalu. Seperti yang telah dinyatakan olah YBhg. Datuk Othman Hashim sebentar tadi, saya sentiasa mengingatkan penjawat awam untuk mengamalkan konsep ”Merakyatkan Perkhidmatan Awam‟ (Humanising Public Service) yang berasaskan kepada enam prinsip, iaitu Keterbukaan; Turun Padang; Musyawarah (Engagement); Insaniah; Kerjasama Awam-Swasta dan NGO; dan Kekitaan.

 

1. Sebagai seorang penjawat awam, kita perlu menerima teguran dengan fikiran terbuka bagi meningkatkan mutu penyampaian perkhidmatan dengan lebih efektif dan berkesan. Dalam era globalisasi pada hari ini,  rungutan dan ketidakpuasan pengguna perkhidmatan sering diutarakan secara meluas dan pantas melalui media sosial seperti Facebook, Whatsapp, Twitter dan sebagainya. Oleh yang demikian, penjawat awam pada hari ini perlu peka dan kehadapan dalam memelihara kredibiliti dan reputasi perkhidmatan awam secara berterusan melalui  platform yang sama.

 

1. Pada tahun ini, Wisma Putra mempunyai tanggungjawab yang besar sebagai agensi utama dalam mengendalikan Kepengerusian ASEAN dan juga keahlian Tidak Tetap Malaysia di Majlis Keselamatan PBB bagi penggal 2015-2016. Amanah ini bukan sahaja digalas oleh Wisma Putra sahaja, malah sejajar dengan semangat Strategi Lautan Biru Kebangsaan (NBOS) saya berharap semua agensi-agensi Kerajaan tidak bergerak secara silo dan dapat mewujudkan hubungan simbiosis di antara satu sama lain. Ini adalah kerana kerjasama antara agensi-agensi kerajaan juga dilihat amat penting dalam menangani isu-isu dalam negeri yang secara tidak langsung memastikan Malaysia mempunyai pendirian yang bersepadu di peringkat antarabangsa. Di kesempatan ini juga, saya amat berpuas hati dengan kerjasama di antara MAMPU dan Wisma Putra dalam menjayakan penganjuran Persidangan Dwi Tahunan CAPAM pada tahun lepas dengan mengoptimakan peruntukan daripada MTCP. Kolaborasi dan kerjasama seumpama ini merupakan antara contoh terbaik dalam perkongsian sumber yang berkesan di antara agensi-agensi kerajaan.  Syabas diucapkan.

 

1. Sehubungan dengan itu, saya menyeru agar Wisma Putra dapat mengukuhkan lagi mekanisme kerjasama dengan agensi-agensi yang lain dengan menggunakan pendekatan NBOS, agar kita bergerak seiring dan sehaluan sebagai satu pasukan yang padu dan mantap. Sistem Pentadbiran Kerajaan Malaysia (SPKM) di Luar Negeri juga telah dimantapkan lagi, apabila semua penjawat awam yang berkhidmat di agensi-agensi di luar negara perlu mengemukakan Laporan Penilaian Prestasi Tahunan (LNPT) mereka untuk penilaian kepada Ketua Perwakilan masing-masing. Selain dari itu, semua kementerian dan agensi juga perlu mewujudkan lebih banyak rangkaian strategik serta penyelarasan di peringkat dasar bagi melengkapi fungsi dan peranan satu sama lain dengan lebih efektif dan berkesan.

 

TRANSFORMASI PERKHIDMATAN AWAM
 

Hadirin yang dihormati sekalian,

 

1. YAB Perdana Menteri telah pun memaklumkan mengenai penstrukturan semula Bajet 2015 dua hari yang lalu, dan Kerajaan akan membentangkan Rancangan Malaysia Ke-11 (RMK-11) pada bulan Mei ini. Penstrukturan Bajet 2015 dan RMK-11 merupakan fasa akhir perancangan lima tahun negara ke arah mencapai status negara maju berpendapatan tinggi menjelang tahun 2020.  Oleh itu, Wisma Putra dan semua agensi kerajaan perlu bersedia dan mengambil tindakan yang bijaksana dalam tempoh lima tahun ini untuk memastikan negara mencapai matlamat yang disasarkan demi merealisasikan Wawasan 2020.

 

1. Saya juga telah mengambil maklum akan Pelan Transformasi Wisma Putra ke arah memperkemaskan penyampaian perkhidmatan luar negeri dalam mencapai Wawasan 2020. Penjajaran semula fungsi dan peranan Wisma Putra khususnya Perwakilan Malaysia di luar negeri adalah penting untuk memastikan kepentingan domestik negara bergerak selari dengan hala tuju strategik serantau dan antarabangsa yang diterajui oleh Wisma Putra. Tumpuan juga perlu diberi kepada usaha membangun dan mengupayakan bakat ke arah memupuk generasi diplomat yang lebih berkaliber. Malah Kerajaan amat memerlukan bakat-bakat baharu yang dapat menandingi kehebatan diplomat-diplomat terulung negara seperti Tun Ghazali Shafie (Tun Ghaz), Tan Sri Lim Phaik Gan, Tan Sri Zain Azraai, Tan Sri Zainal Abidin Sulong, , Tan Sri Razali Ismail, dan Tan Sri Halim Ali.
 
WISMA PUTRA PENERAJU DIPLOMASI ANTARABANGSA
 

Hadirin yang dihormati sekalian,

 

1. Setiap penjawat awam yang bertugas di luar negara, khususnya Ketua Perwakilan, seharusnya mempunyai kemampuan untuk membina hubungan strategik dan mewakili kepentingan Malaysia merentasi pelbagai bidang. Diplomat Malaysia perlu memahami secara mendalam hal ehwal geopolitik dalam konteks yang lebih luas dan mengenali kumpulan-kumpulan berpengaruh (opinion shapers) dalam kalangan masyarakat setempat yang mampu menjadi penyokong kepada usaha-usaha diplomatik Malaysia di peringkat antarabangsa, dan mereka yang boleh memberi sumbangan terhadap proses pembangunan negara.

 

1. Di samping itu, diplomat Malaysia juga perlu mengadaptasi diri dan berusaha supaya diterima dalam kalangan masyarakat tempatan demi memelihara kepentingan negara dari semasa ke semasa. Ini termasuk berupaya memahami dan bertutur dalam bahasa tuan rumah serta mendalami budaya negara tersebut.  Diplomat Malaysia juga diharapkan akan sentiasa peka terhadap perubahan sosio-politik, percaturan ekonomi dan situasi keselamatan semasa bagi membolehkan kita menjangka sebarang perubahan yang akan memberi implikasi kepada kepentingan Malaysia.        

 

1. Dengan itu, saya ingin menyeru agar diplomat Malaysia sentiasa bersikap pro-aktif dan mendekati masyarakat setempat. Janganlah menjadi armchair diplomat yang hanya melaksanakan tugas di pejabat dan membuat analisa secara desktop sahaja. Sebaliknya, ambillah peluang untuk turun padang untuk melihat sendiri dan mendapat maklumat first-hand. Jalinkan hubungan profesional dengan masyarakat setempat dan para diplomat lain, because sometimes, it is not what you know, but who you know that will give you the true picture of what is going on the ground.
 

 
1. Having said that, I would also like to remind everyone to be mindful of your actions, be it professionally or personally, especially those of you who are serving abroad. There have been several instances where Malaysian diplomats have been recalled due to either integrity issues or behaviours unbecoming of a representative of the country when overseas. And perhaps, some may argue that an officer’s personal actions should not be taken into account when assessing their performance, particularly if he or she is an exemplary officer at the professional level. However, we must always remember that as civil servants, our professional and personal life will always be scrutinised by the public, and it is our responsibility to uphold the good image of the service, our King and country. Hence, I hope that every one of us here will bear this in mind, and always ensure that our actions do not mar or tarnish our country’s reputation, and our own reputation.

 

PENUTUP                                                         
 

Hadirin yang dihormati sekalian,

 

18.       Sebelum saya mengakhiri ucapan, saya ingin mengucapkan setinggi-tinggi tahniah dan syabas kepada penjawat awam dari Wisma Putra yang akan menerima surat kenaikan pangkat mereka sebentar lagi. Sesungguhnya, kenaikan pangkat yang diberikan adalah berdasarkan kepada merit dan prestasi cemerlang saudara dan saudari dalam melaksanakan tugas dan tanggungjawab masing-masing.  Diharapkan dengan adanya pengiktirafan sebegini,  warga Wisma Putra akan terus menempa kejayaan dan cemerlang dalam memartabatkan nama baik Malaysia di persada antarabangsa.

 

19.       Saya berdoa agar semua usaha kita akan diberkati oleh Allah SWT dan kita akan terus menyumbang bakti dan tenaga kita dengan penuh dedikasi, berintegriti, bertatasusila dan cemerlang demi pembangunan, kesejahteraan dan kedaulatan negara Malaysia yang kita cintai.

 

Sekian,

Wabilahi taufik walhidayah, wassalamualaikum warahmatullahi wabarakatuh

